
	క.	
రమణీజనంబు కల్యా, ణము వాడఁ బవిత్రతూర్యనాదము లెసఁగన్

సుముహూర్త మయిన వేడ్కలఁ, దివురు వధూవరులనడిమితెర యెత్తుటయున్.

	తే.	
తగవుప్రాపున లజ్జ నధఃకరించి, నెలఁతనెమ్మోముజిగిఁ గ్రోలె నృపునిదృష్టి

తెర యెడల్చినఁ గనుఱెప్ప తెర వహించి, నిగిడె నధిపతిమూర్తిపై నెలఁతచూడ్కి.

	మ.	
తెరపట్టించినవేళఁ జేతివిలసద్దివ్యప్రసూనాస్త్రముల్

సరిపో నేసి సుమాస్త్రు డేసెఁ బిదపన్ జంద్రానన న్భూవరుం

దెర యెత్తించినవేళఁ గూర్మియలుఁగు ల్దీండ్రించుచుం గోర్కుల

న్గరుల న్గల్గినతత్పరస్పరసమీక్షాతీక్ష్ణబాణంబులన్.

	వ.	
తదనంతరంబ.

	తే.	
మన్మథుఁడు తాన తనదుసామ్రాజ్యమునకుఁ, గాంక్ష యువరాజ్యపట్టంబు గట్టఁ జేసె

శీతకరునకు ముక్తాభిషేక మనఁగ, భర్త చంద్రాస్యపైఁ దలఁబ్రాలు వోసె.

	చ.	
ఎగయుచు నున్నజక్కవల నేలుచనుంగవవ్రేఁగునం దెగెం

దెగె ననఁ గౌను సాఁగికొన నిక్కి బయల్పడు బాహుమూలమున్

దగదగ మించునిండుజిగి దట్టపుఁబైఁడి వసంత మాడఁగా

మగనిశిరంబుపై నినిచె మానిని వే తలఁబ్రాలు దోయిటన్.

	క.	
ఒండొరులు వోయుతలఁబ్రా, లొండొరుదేహములు సోఁకి యుల్లంబులయం

దొండొరుఁ గౌఁగిటఁ జేర్చిన, నిండుముదం బొదవఁ జేసె నెలఁతకుఁ బతికిన్.

	క.	
అంగజవికారవశమున, నంగుళములు వణఁక వణఁక నప్పుడు భూభృ

త్పుంగవుఁడు పెద్దదడవున, మంగళసూత్రంబు గట్టె మానిని యఱుతన్.

	క.	
పరిరంభత్వర గలయెం, డొరులమనంబులకుఁఁ గొంత యూఱటగా సుం

దరి యొక్కతె ముడిచె వధూ, వరులకు నపు డుత్తరీయవసనాంచలముల్.

	తే.	
తనదుపంతంబు చెల్లిన దర్పకుండు, వేడ్క రతిచేతఁ దనచెయి వేసి నవ్వ

గురుజనులయాజ్ఞ నపు డొక్కతరుణి నగుచు, బాలకెంగేలు పతికేలఁ గీలు కొలిపె.

	క.	
సంగతిలేనితరసమ, స్తాంగంబులఁ దొఱఁగి కన్నియకుఁ బతికి మిథ

స్సంగతము లైననిజహ, స్తాంగుళములయందు నిలిచె నపు డుల్లంబుల్.

	వ.	
అనంతరంబ గురుజనపురస్సరంబుగాఁ గల్యాణరంగంబునకు వచ్చి యథోక్తవిథి

శుభహోమకృత్యంబు నిర్వర్తించునప్పుడు.

	సీ.	
తఱి వేచి యొండొరుమొఱిఁగి కన్గొనునాసఁ, దారలు కడగంటఁ జేరి మెలఁగఁ

బార్శ్వదృష్టికిఁ గానఁబడునంతనంతన, యంతముఁ గనుట గా నాత్మ లలర

హోమధూమంబుల కొఱగుపేరిటఁ జూడ, కైన నొండొరుమోము లభిముఖముగ

స్పర్శ లేకున్న నాసన్నపార్శ్వంబులు, పెరపార్శ్వములకంటెఁ బ్రియము గాఁగ

		 ఈ పేజీలో చివరి మార్పు 15 సెప్టెంబరు 2022న 21:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







